
Na osnovu člana 36. Statuta Općine Maglaj («Službene novine Općine Maglaj»,broj: 5/02), a u znak trajne zahvalnosti žrtvama palim u oružanim borbama za opstanak i slobodu Bosne i Hercegovine i u cjelokupnoj historiji Maglaja, koja zvanično počinje sa Poveljom «Sub castro nostro  Maglay» ( Pod našom tvrđavom Maglaj) od 18.9.1408.godine, a posebno u njegovoj odbrani u dva minula rata ( 1941.- '45. i 1992.-'95) i nastavka daljeg njegovanja i razvijanja antifašističkog, patriotskog i slobodarskog duha mladih naraštaja Maglaja, Općinsko vijeće Maglaj na svojoj sjednici od 2.3. 2004.godine, d o n o s i  

O D L U K U 

o obilježavanju značajnih događaja i datuma 

I  

1. Svi međunarodni i državni praznici i značajni datumi društveno-historijskog i kulturnog razvoja Bosne i Hercegovine , obilježavaju se na adekvatan način i na području općine Maglaj. 

2. Značajni datumi obilježavaju se isticanjem državnih zastava i drugih državnih simbola i obilježja na adekvatna mjesta ( objekti privrednih subjekata, institucija, državnih organa ), organizacijom svečanih sjednica Općinskog vijeća i organa parlamentarnih i drugih političkih stranaka, skupova građana, svečanih akademija, izložbi i drugim prikladnim manifestacijama, koje odgovaraju nivou i značaju događaja koji se obilježavaju i kulturnoj tradiciji naroda i građana općine. 

3. Za obilježavanje događaja i datuma, Odlukom se utvrđuju  nosioci aktivnosti, mjesta i način obilježavanja. 

      Svi nosioci obilježavanja su dužni sačiniti konkretne programe, koje u cilju usaglašavanja,  

      dostavljaju Komisiji za obilježavanje događaja i ličnosti na 15 dana prije utvrđenog  datuma  

      obilježavanja.  


Nosioci obilježavanja su obavezni da se staraju i o održavanju spomen obilježja, urednosti i  

      čistoći mjesta obilježavanja i njihovog neposrednog okoliša.  

II 


Uz događaje i datume koji se obilježavaju na nivou BiH, u općini Maglaj se posebno 

obilježavaju slijedeći događaji i datumi: 

1. -  DANI OSLOBODILAČKIH AKCIJA 1992-'95. 

Manifestacija čije će obilježavanje započinjati 21.1. a završavati se 24.6. 

      U ovaj niz datuma ubrojili smo sljedeće događaje: Bitku za Pazarić 21.1.1994.godine,Dan 

formiranja Patriotske lige 7.2.1992.godine Dan nezavisnosti BiH 1.3.1992.godine, Deblokadu općine Maglaj, 18.3.1994.godine, Pogibiju prvog branioca općine Maglaj 8.5.1992.godine, Oslobodilačku akciju Naplavak, Kapetanovo gumno, Isići, Straište, Krsno polje, 13.5.- 17.5.1993.godine, Otpor agresorskom napadu u reonu Bistrice 1.6.1992.godine, Oslobodilačka akcija Ošve, Crni Vrh, Brezove Dane, Dubrave , 4.6.1992.godine  i Otpor združenom agresoru 24.6.1993.godine kojim je Maglaj iako blokiran ostao slobodan. 


Svaki od navedenih događaja ima izuzetan značaj za sveukupnu odbranu Maglaja tokom agresije i nosi svoj udio u slobodi ovog grada, a za ilustraciju ističemo: 

· Blokada Maglaja nastala 24.6.1993.godine donijela je neopisive teškoće svim građanima i jedinicama odbrane, otežala snabdijevanje materijalno tehničkim sredstvima i za ukupan život i posebno odbranu punih 7 mjeseci odbrane građani Maglaja podnosili su neprekidna granatiranja i snajperska gađanja sa sjevernih i južnih agresorskih položaja, nestašice životnih namirnica, gladovanja i druge patnje i iscrpljivanja. U tom cilju valjalo je tražiti izlaze i povoljnija rješenja. U tim uslovima jedinice maglajske brigade 21.1.1994.godine izvele su iznenadno akciju, koja je u izuzetno nepovoljnim vremenskim uslovima i ukupnom okruženju nadmašila mogućnosti branilaca, ali donijela i proširenje slobodne teritorije i pomjeranje odbrambene linije i pojačala moral i stanovništva i branilaca ovog grada. U znak trajnog sjećanja na ovu akciju, hrabre, neustrašive i odlučne branioce, posebno poginule u toj akciji  na tim prostorima je podignut i spomenik.   

· Dan formiranja Patriotske lige 7.2.1992.godine u Maglaju zabilježen je kao prvi početni oblik, prije organizovanja prvih vojnih formacija u pružanju otpora agresiji koja je slijedila. I u Maglaju kao i na drugim mjestima ona je bila embrion i patriotskog otpora i stvaranja regularnih jedinica Armije RBiH. 

· Dan nezavisnosti BiH 1.3.1992.godine izražava i slobodarski duh i svijest građana, koji su na Referendumu dvotrećinskom većinom odlučili da žele nezavisnu BiH i ovjekovječe njenu 1000-godišnju državnost. 

· 18.3.1994.godine deblokada općine Maglaj koja je nastala kao posljedica potpisivanja Vašingtonskog sporazuma, čime je maglajska i tešanjska slobodna teritorija deblokirana zajedničkom akcijom snaga Armije R BiH i poslije 9 mjeseci totalnog okruženja uspostavljena je veza sa svijetom. Herojski otpor koji su pružili borci Armije R BiH na ovom dijelu slobodne teritorije, posebno jedinice Operativne grupe 7-jug i herojsko držanje građana Maglaja ostat će upamćeni kao najteži period ratne historije ovog grada, čime su okončane patnje naših naroda i stvorene povoljnije mogućnosti za nastavak oružane borbe do konačne slobode.  

· 8.5.1992.godine pogibija prvog branioca općine Maglaj  

Na ovaj dan u Starom dijelu grada pripadnici MUP-a obavljajući svoje redovne zadatke 

zaustavili su radi kontrole vozilo u kojem su se nalazili organizatori SDS-a Maglaja koji su 

aktivno radili na organizaciji agresije na Republiku BiH, kao i napadu na naš grad. Prilikom 

zaustavljanja i kontrole navedenog vozila pucano je na posadu kontrolnog punkta i tom 

prilikom poginuo je pripadnik MUP-a Abidović Rifat – kao prvi branilac i šehid na području 

općine Maglaj. Izvršavajući svoju funkciju i borbeni zadatak, hrabra posada punkta oružjem je 

odgovorila na napad i likvidirala svu trojicu napadača. Izvršenim uvidom na licu mjesta u 

vozilu su pronađeni izuzetno važni dokumenti SDS i bivše JNA, kao i značajna količina oružja 

i municije koji bi bili upotrijebljeni za planirani napad na Maglaj u sklopu agresije na R BiH. 

· 13.5.-17.5.1993.godine jedinice maglajske brigade izvele su jednu od većih oslobodilačkih akcija na desnoj obali Bosne, kojom je linija odbrane znatnije pomjerena i slobodna teritorija proširena za više km2, oslobađanje Naplavka, Kapetanova gumna, Isića, Straišta i Krsnog polja, čime je i sužen prostor agresorskim jedinicama za dejstvo po nedužnim građanima Maglaja. 

· 1.6.1992.godine pružen je snažni otpor agresorskom napadu u reonu Bistrica, Moševac i Bijela Ploča. Tim napadom agresor je namjeravao izvršiti presijecanje naše općine i stvarati pomoćni koridor Ozren –Teslić preko Ošava, čime bi Maglaj bio doveden u bezizlaznu situaciju. Snažnim otporom osujećena je namjera agresora i spriječeno forsiranje rijeke Bosne. I prije ovog napada, tokom aprila i maja 1992.godine bilo je ozbiljnijih granatiranja Kopica i drugih rubnih područja Novog Šehera sa bošnjačkim stanovništvom, ali je napad u reonu Bijele Ploče i Bistrice bio i prvi ozbiljniji napad na gradsko područje, koji je zahvaljujući našim borcima uspješno odbijen. 

Neuspjeh u ovom napadu agresor je nadomjestio progonom bošnjačkog stanovništva Rječice, Parnice i Jablanice i njihovim odvođenjem u logore, iz kojih se mnogi nisu nikada ni vratili, a za sudbinu jednog broja njih, posebno Jablaničana ni danas ne postoje nikakva saznanja. 

· 4.6.1992.godine združene snage Teritorijalne odbrane Maglaja, HVO i HOS-a izvršile su značajnu oslobodilačku akciju na prostoru Ošava, Crnog Vrha, Brezovih Dana i Dubrava, čime je slobodna teritorija općine Maglaj i proširena i u odbrambenom smislu bolje povezana, a jedinicama napadača onemogućeno ostvarivanje ciljeva da ovladaju teritorijom Maglaja. 

· 24.6.1993.godine obilježava početak izuzetnih napora branilaca Maglaja da uspostave vojnu ravnotežu u blokiranom Maglaju. Nakon što su HDZ i HVO jednostrano napustili saradnju sa vojnim i političkim strukturama odbrane Maglaj, čime su i postrojbe HVO na ovom području, praktično stavljene u službu agresora.Tog dana Maglaj je izgubio cjelokupnu slobodnu teritoriju novošeherskog, tujničkog,  bradičkog i djelimično liješničkog područja a time i komunikaciju sa odbrambenim strukturama zeničkog područja, čime je izuzetno otežana i odbrana i ukupan život Maglajlija. U takvim uslovima, zahvaljujući prije svega pripadnicima odbrambenih jedinica, ali i svim građanima Maglaja pružen je snažan otpor, uspostavljena i linija odbrane sa južne strane Maglaja i omogućeno održavanje sužene slobodne teritorije. 

Centralna manifestacija kojom će se zajednički obilježiti svi navedeni datumi počinje 

21.1. u znak Bitke za Pazarić. Aktivnosti počinju polaganjem cvijeća u «Parku ljiljana» i na spomen obilježja na svim označenim mjestima, obilaskom šehidskih mezarja i groblja poginulih boraca, a nastavlja se pohodom preživjelih učesnika ove akcije, organizatora ove manifestacije, članova boračkih udruženja i građana na Pazarić, na kojem će se održati i čas historije i položiti cvijeće. 

Na ovom času historije kao i prigodnoj emisiji na RTV Maglaj, svoja sjećanja na nužnost , tok i značaj bitne za Pazarić, evocirat će preživjeli organizatori, rukovodioci i učesnici  ove bitke.  


U dane navedenih pojedinih akcija i događanja, mjesta zbivanja posjetiti će prvenstveno pripadnici jedinice A RBiH koja je izvodila akciju i sa drugim učesnicima pohoda evocirati uspomene na tok akcije, položiti cvijeće nakon čega će se organizovati i obilazak porodica poginulih boraca u tim događajima. 


Koordinacioni odbor za obilježavanje ove manifestacije raspisat će i konkurs za literarne radove za učenike osnovnih i srednjih škola sa temama iz oblasti ODBRANA MAGLAJA U DANIMA AGRESIJE čiji će se rezultati saopštavati na prigodnoj svečanosti koordinacionog odbora 24.juna, kojom se i zaključuje obilježavanje ovih datuma. 

NOSIOCI  AKTIVNOSTI  obilježavanja su udruženja boračkih organizacija iz perioda 1992-1995.   

2.  – DAN ARMIJE R BIH, DAN OSLOBOĐENJA MAGLAJA  1945.

                          DAN POBJEDE NAD FAŠIZMOM   

· Dan Armije R BiH obilježava se kao značajan datum formiranja Armije R BiH – osnovnog 

nosioca otpora agresiji susjednih zemalja na RBiH 1992.godine. 


 Na području općine Maglaj formirana je prva jedinica oružanih snaga u Kopicama 6.4.1992.godine, jedinice OšTO 15.4.1992., a Prva  maglajska brigada 6.11.1992.godine. 

· Tokom fašističke okupacije 1941-1945. godine Maglaj je oslobađan 1941. godine, augusta 1943. i konačno oslobođenje od okupatora je doživio 16.4.1945.godine. Tada su jedinice 53. Divizije, konkretno 14. Srednjobosanska brigada zadale konačan udarac okupatorskim jedinicama stacioniranim u Maglaju. 

Veličanstven susret boraca i građana do tad okupiranog Maglaja tog dana postao je preteča svečanog obilježavanja Dana oslobođenja. 

· Dan pobjede nad fašizmom 9.maj obilježava se kao svjetski dan, proizašao iz činjenice da je tog dana 1945.godine vrhovna komanda Hitlerove Njemačke potpisala kapitulaciju pred nezadrživim vojnim dejstvima antifašističkih snaga Alijanse. Time je slomljena fašistička osovina Berlin-Rim-Tokio. 

Pobjedi nad fašizmom Maglaj je dao značajan doprinos sa više od 1000 boraca NOB-a , od kojih je 197 dalo i svoje živote, a kao žrtve fašističkog terora stradalo je 346 građana po logorima i drugim stratištima, a više stotina boraca i civila ostalo je invalidizirano. 

Skup ovih datuma obilježit će se 15.4. polaganjem cvijeća na spomen obilježja u «Parku 

ljiljana», prvom šehidu i civilnim žrtvama rata, kao i na biste Ibrišima Obralića, Sulejmana Omerovića, Petra Dokića, partizanska groblja Čakalovac i Novi Šeher i šehidska mezarja i groblja poginulih boraca iz odbrambenog rata 1992-1995.godine. 


Istog dana Načelnik općine organizovat će prijem za predstavnike UBNOAR, Armije RBiH 1992-1995. i Udruženja boračkih organizacija. 


Povodom ovih događanja dana 16.aprila u svim školama na području Maglaja izvest će se čas historije, kojim će se sa  učenicima voditi razgovor o događanjima iz ratnog perioda 1941-1945. i 1992 –1995.godine. 


Istog dana organizovat će se i svečana akademija za građanstvo sa prigodnim kulturno-umjetničkim programom. 


Na Dan pobjede nad fašizmom izvršit će se polaganje cvijeća na spomen obilježja na području Maglaja i organizovati čas historije u školama. 


NOSIOCI AKTIVNOSTI su udruženja boračkih organizacija iz rata 1941-1945. i 1992-1995.godine.

3.    27.07.1941. -   DAN USTANKA NARODA I NARODNOSTI 

                                                            BIH U BORBI PROTIV FAŠIZMA  


Nakon odluke CK KPJ od 4.jula 1941.godine kojom se prvi put podiže glas otpora  Hitlorovom fašizmu u porobljenoj Evropi, CK KPBiH donosi odluku o organizovanju ustanka naroda i narodnosti u BiH. Slijedeći tu odluku ustanici Drvara su pružili prvi oružani otpor fašističkom okupatoru, koji se svakodnevno rasplamsavao širom BiH. 


Na našem užem području ustanak su organizovale partijske ćelije Doboja, Gračanice i Maglaja formiranjem Ozrenskog partizanskog odreda koji je i izvršio prvo oslobađanje prostora ove tri općine od 23. – 26.08.1941.godine. 

NOSILAC AKTIVNOSTI : UBNOAR  

NAČIN OBILJEŽAVANJA: 

· Polaganje cvijeća na spomen obilježja Park ljiljana, Prvom šehidu i Civilnim žrtvama rata, te na biste Sulejman Omerović Car, Petar Dokić i Ibrišim Obralić 

· Obilazak partizanskog groblja Čakalovac i Novi Šeher i šehidskih mezarja i groblja  poginulih boraca, 

· Emitovanje prigodnih emisija na RTV Maglaj i drugim sredstvima informisanja,

· Organizovanje sportskih takmičenja, 

· Organizovanje prigodnih kulturno-umjetničkih programa, 

· Posjete porodicama UBNOAR-a, 

· Svečana sjednica UBNOAR 

4.         18.9.1408. -  DAN OPĆINE  MAGLAJA 

Tragovi života i organizovanih naselja na području Maglaja, nalaze se još u mladom 

prahistorijskom razdoblju rane historije, u doba rimske vladavine i kasnije. 


Pisani tragovi sa imenom Maglaja nalaze se :

· 15.maja 1225.godine, po pisanju Pave Anđelića na osnovu pisma Pape Honorija ( 15.5. 1225) , kao jedan od župskih gradova u oblasti Usore. 

· 1393.godine – po Sigismundovim intervencijama, nakon potpisivanja đakovačkog sporazuma od 1393.godine, kada je Maglaj često mijenjao vlast i gospodara, ovisno o snazi vojne sile. 

· 20.11.1398.godine u Povelji kralja Stjepana Ostoje, koji je opsjedao maglajsku tvrđavu. 

· 15.1.1399.godine u Povelji kralja Stjepana Ostoje upućenoj Dubrovčanima. 

18.9.1408.godine u Povelji «SUB CASTRO NOSTRO MAGLAY» ( Pod 

našom tvrđavom Maglaj), koju je izdao ugarski kralj Sigismund , što se i smatra najstarijim pisanim dokumentom u kojem se direktno spominje Maglaj. 


Maglajski castrum se pojavljuje 1408.godine pod tim imenom, što dokazuje da je taj toponim još stariji, a sigurno i sam odbrambeni položaj. 


Sigismund i ovom Poveljom svojata Maglaj ( Pod našom tvrđavom), jer je i tada porazio bosansku vojsku i napravio pokolj bosanske vlastele. 

· u kasnijim dokumentima Edhema Mulabdića, Antuna Hangina, Abdulaha Mahmutagića, Hamdije Kreševljakovića i drugih znamenitih ličnosti i istraživača, u kojima je Maglaj sačuvao svoje srednjovjekovno ime. 

· 1485.godine u osmanlijskoj vlasti Maglaj je nahija. 

· 1554.godine Maglaj je i prvi put na geografskoj karti Evrope označen kao grad sa kulom. 

· 1604.godine u maglajskoj nahiji , koja tada pripada bosanskom Sandžaku nalazi se i šire područje Žepča i Zavidovića i veći broj naselja današnjih susjednih gradova Tešnja i Doboja. 

· 1879.godine Maglaj ima status Sreza ( Kotara), koji ima svega 10 gradova u tadašnjoj BiH. 

Naselja na dvije obale rijeke Bosne povezivala je skela sve do 1886.godine, kad je 

sagrađen i prvi drveni, a 1909.godine i prvi gvozdeni most koji je otvorio tadašnji gradonačelnik Mustajbeg Uzejirbegović. 

Maglaj je živio životom kasabe od poljoprivrede i obrtništva, a svoj procvat doživio je nakon oslobođenja 1945.godine i gradnjom i razvojem «Natronke» i ostale privrede i institucija u oblasti društvenog života. 

U cjelokupnoj svojoj historiji stanovnici Maglaja su ispoljavali ljubav prema Maglaju, 

snažan patriotizam i hrabrost u otporu svima koji su ga pokušavali osvajati, što posebno ilustruju podaci:

· otpor i ugarskom kralju Sigismundu i svim drugim napadačima iz tog perioda. 

· Otporu Princu Eugenu Savojskom 1697.godine koji je povratkom iz Sarajeva 30.10.1697.godine razorio maglajsku tvrđavu, oštetio Kuršumliju džamiju, spalio grad i izvršio krvavi pokolj. 

· O otporu austrougarskoj okupaciji 1878.godine koji je najpotpunije opisao naš književnik Edhem Mulabdić u «Zelenom busenju», o čemu svjedoči i spomenik poginulim okupatorskim vojnicima kod «Kajak kluba». 

· O otporu hitlerovom fašizmu 1941.- '45.godine ,

· O otporu agresiji susjednih zemalja na BiH 1992.-'95.godine 

Ovaj datum utvrđuje se  za Dan općine iz razloga: 

· što svjedoči o stvarnom prvom pisanom tragu imena Maglaja sačuvanom do današnjih dana

· što svjedoči o kontinuitetu otpora agresiji i okupaciji i snažnoj odbrani Maglaja,

· što je nakon Hitlerove okupacije od 12.4.1941.godine krajem augusta i početkom septembra Maglaj prvi puta oslobođen akcijom Ozrenskog partizanskog odreda, a partizanski odred je držao pod kontrolom šire područje Maglaja, sve do 18.4.1942.godine, kada su se partizanski borci ovog odreda priključili proleterskim jednicama NOV-e. 

· Što septembar i u godinama 1992. - 1995. simbolizira snažan otpor najtragičnijoj agresiji u historiji Maglaja. 

· Što Maglaj već ima grb sa 1408.godinom. 

Dan općine treba obilježavati posebnim programom u kojem će značajno mjesto 

imati  Svečana sjednica OV u proširenom sastavu na kojoj će se uz isticanje historijskih činjenica o nastanku i razvoju Maglaja posebno potencirati  kontinuitet otpora svakoj vrsti okupacije, snažan patriotizam i antifašizam,  i vršiti dodjela javnih priznanja najzaslužnijim organizacijama i pojedincima. 


Uz obilježavanje svake godišnjice Maglaj će se posebno pripremiti za obilježavanje  jubileja 600-o godina postojanja 2008.godine, a kasnije jubilarno obilježavati i svaka decenija. 


Nosilac obilježavanja Dana općine je Općinsko vijeće. 

5. SEPTEMBARSKI DANI OTPORA MAGLAJA  1992-1995.  


Manifestacija čije će obilježavanje započinjati 21.9. a završavat 17.11.


Općina Maglaj zbog svoje specifičnosti i strateškog položaja tokom proteklih godina rata je bila izložena silovitim ofanzivama agresora počev od 21.9.1992.godine pa sve do septembra mjeseca 1995.godine. Ne može se izdvojiti po složenosti i jačini ni jedna posebno, ali treba napomenuti da su najznačajnije bile u septembru i novembru 1992.godine, septembru 1993. i u februaru i augustu 1994.godine i grad Maglaj cijelo vrijeme rata bio je izložen jakim udarima i atacima. Da bi obuhvatili sve značajnije odbrambene akcije opredijeljeni smo da manifestaciju  nazovemo kao što je naznačeno u prijedlogu, čime bi obuhvatili sve ono što se dešavalo na području naše općine od početka agresije do kraja rata. 


Istina nas obavezuje da naglasimo činjenicu, da je Maglaj sve do 23.juna 1993.godine lakše podnosio ratna zbivanja i napade agresorske JNA i vojske RS, jer su u otporu uz Armiju R BiH 
zajednički vojno djelovale i postrojbe HOS-a i HVO-a, kada je Maglaj imao i punu komunikaciju sa Zenicom i djelimično sa Sarajevom. Doprinos postrojbi HOS-a i HVO-a u odbrani Maglaja do 23.juna, 1993.godine  je izuzetno značajan. 

Ne dovodeći  u pitanje ni jednu od akcija odbrambenih snaga Maglaja, ilustracije radi samo navodimo neke događaje koji će biti obilježeni u okviru manifestacije: 

· Mala lipova glava i Velika lipova glava 29.9.-10.12.1992., 

· Nekolj i Zekići 13.9.1993.godine 

· Straište 22.8.1994.godine

· Oslobađanje padina Ozrena 16.9.-8.10.1995.godine. 

· Dan civilnih žrtava rata 29.10.1993.godine, 

· Dan formiranja Prve maglajske brigade 6.11.1992.godine 

· Naplavak, 9.11.1992.godine 

· Plane 15.11.1992.godine

· Spahića gaj (Simanov grob) 17.11.1992.godine 

Obilježavanje ovih dana odvijat će se slijedećim aktivnostima: 

· 21.9. otvaranje Manifestacije, polaganjem cvijeća na spomen obilježja i pohodom stazama branilaca, ( prvi naredni vikend) 

· Uređivanje mezarja i groblja poginulih boraca i spomen obilježja na području naše općine, 

· Održavanje tewhida maglajskim šehidima, i drugi vjerski programi 

· Održavanje krosa učenika osnovnih i srednjih škola sa područja općine Maglaj, 

· Turnir u streljaštvu na kojem će učestvovati ekipe jedinica maglajske brigade,

· Takmičenje u ribolovu u saradnji sa SRD «Bosna», 

· Turnir u nogometu «Sedam ljiljana» u saradnji sa N.K. «Vis» Kosova 

· Turnir u sjedećoj odbojci u saradnji sa IOK Maglaj, 

· Organizovanje i drugih sportskih manifestacija u saradnji sa odgovarajućim sportskim  udruženjima 

· Obilazak porodica iz reda boračkih populacija po planu organizacionog odbora.  

U okviru manifestacije posebno će biti obilježeni Dan civilnih žrtava rata općine 29. 

Oktobar. 


Blokadom Maglaja nastalom 24.juna 1993.godine započinje masovan progon i stradanje građana novošeherskog i bradičkog područja, njihovo fizičko i psihološko maltretiranje i ponižavanje, nepodnošljivo vrijeđanje ljudskog dostojanstva i likvidiranje više desetina zatečenih civila u logorima Žepča i šire Hercegovine. 


Neopisiva brutalnost agresije blokiranog Maglaja očitovala se granatiranjem iz pravca Ozrena, Teslića, Žepča i Novog Šehera, što je dovelo do masovnog stradanja  civilnog stanovništva i velikog broja civilnih žrtava rata, a posebno djece na našoj općini. 


Najstrašniji pečat ovoj brutalnosti agresije je masakr pred soliterom 29.10. 1993. godine, koji će u nizu drugih ostati vječito upamćen. 

Ne zaboravljajući da su naš grad i naši civili proživljavali sve strahote rata zajedno sa našim borcima dijeleći sa njima i dobro i zlo opredijeljeni smo da se ovaj datum dostojno obilježi i da se nikada ne zaborave žrtve genocidnih namjera i djela agresora i njihovih udruženih izvršilaca na lokalitetu okruženja blokiranih slobodnih teritorija Maglaja i Tešnja. 


Ovaj dan obilježit će se polaganjem cvijeća na spomen obilježje civilnih žrtava rata i u «Parku ljiljana», obilaskom porodica poginulih i ranjenih civila obilazak mezarja i groblja  adekvatnim vjerskim programima.

U znak sjećanja na 6.11.1992.godine kad je formirana Prva maglajska brigada 

bit će organizovane posebne aktivnosti 

Općina Maglaj, kao i susjedne općine, nakon otvorene agresije na BiH početkom 1992.godine počela je sa organizovanim otporom. Otpor se ogledao kroz organizovanje jedinica OpŠTO Maglaj što nije dozvolilo formiranje van institucionalnih jedinica koje bi djelovale bez viših lanaca komandovanja . OpŠTO Maglaj je organizovao jedinice i kroz njih pružio otpor prvim napadima agresora. Kako je vrijeme odmicalo i ratna dejstva se širila  postojala je potreba za višim oblicima organizovanja, tako da je u drugoj polovini 1992.godine došlo do formiranja brigade. 


OpŠTO Maglaj je dobio naredbu od Štaba Vrhovne komande OS RBiH, te izvodom iz iste naredbe tadašnjeg OkŠO Zenica pov.br: 1/02-1 od 06.11.1992.godine o formiranju brdske brigade, a iz do tada formiranih jedinica iz sastava OpŠTO Maglaj. Prvi naziv brdske brigade bio je Prva maglajska brigada, kasnije 201. Brdska brigada, a 1995.godine 327. «Viteška» brdska brigada. 


Pored brigade na maglajskoj općini u kasnijem periodu formiran je i 5. Manevarski bataljon, koji je djelovao u sastavu 35. divizije, a na općini Zenica formirana je 299. Laka brigada, sastavljena većim dijelom od boraca novošeherskog bataljona.  


201. – 327. Brdska brigada je 1994.godine za svoje uspjehe proglašena «VITEŠKOM» što je dodjeljivano samo najuspješnijim jedinicama. 


Kako se ne bi zaboravile jedinice općine Maglaj, neophodno je njegovati njihove tradicije, potrebno je podsjećati se na njihove uspjehe i njihove heroje. 

Završne aktivnosti u obilježavanju manifestacije «Septembarskih dana otpora» 

organizuju se 17.novembra na dan velike Oslobodilačke akcije iz 1992.godine na Spahića gaju, lokalitet  Simanovog  groba, čime je u potpunosti razbijena velika agresorska ofanziva koja je trajala nepuna dva mjeseca, što će se obilježiti: 

· Emitovanje prigodne emisije na RTV Maglaj uoči tog dana 

· Obilazak i polaganje cvijeća na spomen obilježju na Spahića gaj na lokaciji (Simanov grob) i čas historije,

· Prijemom kod načelnika Općine na koji će biti pozvani  komandanti ratnih brigada, bataljona i samostalnih jedinica, te nosioci odlikovanja «Zlatni ljiljan», «Srebrni štit» i «Zlatna policijska značka», Ratno predsjedništvo i Štab teritorijalne odbrane, predstavnici boračkih udruženja i koordinacioni odbor ove manifestacije. 

· Svečana akademija za građanstvo Maglaja  

NOSIOCI AKTIVNOSTI  obilježavanja su udruženja boračkih organizacija, 

civilnih žrtava rata i logoraša iz perioda 1992.-1995.godina.  

                   6.        25.11.1943.  – DAN DRŽAVNOSTI BIH   

U savremenoj državno-pravnoj historiji Bosne i Hercegovine 25.novembar se 

obilježava danom bosanske državnosti. Tog dana, 1943. u Mrkonjić Gradu, na prvom zasjedanju ZAVNOBIH – a, obnovljena je državnost Bosne i Hercegovine. Četiri dana kasnije, na drugom  zasjedanju AVNOJ-a u Jajcu, Bosna i Hercegovina je voljom njenih političkih predstavnika ušla u sastav Demokratske federativne Jugoslavije, kao jedna od šest njenih ravnopravnih federalnih jedinica. Ova činjenica obnavljanja državnosti BiH, koju je izgubila 1463. godine, padom pod upravu Osmanske carevine, nije dovoljno izučavana i isticana u procesu, edukacije novih generacija Bosanaca. Na jednoj strani je blijedila narodna memorija da je Bosna hiljadugodišnja politička i državna činjenica i tvorevina, a na drugoj strani su širene neistine o Bosni, naročito od nosilaca srpskog i hrvatskog velikodržavlja.                                                   


Zato kada obilježavamo Dan državnosti ne smijemo zaboraviti činjenicu da je Bosna jedna od najstarijih evropskih država. Upravo zahvaljujući činjenici da je još u srednjem vijeku bila nezavisna država i da su odluke Prvog zasjedanja ZAVNOBIH-a bile vjerodostojan dokument kontinuiteta državnosti. Nakon referenduma 1.3.1992. godine na kojem su se građani velikom većinom  izjasnili za nezavisnost i suverenitet, BiH je aprila 1992.godine postala i međunarodno priznata država u avnojevskim granicama. Njenu državnost su u najteže vrijeme za Bosnu sačuvali i bosanskohercegovački patrioti svih bosanskohercegovačkih naroda potvrđujući  svojim djelima svoj antifašizam i slobodarski duh i pripadnost ovoj zemlji, kao jedinoj domovini. 


Samo svojom bosanskom državom i svojom bosanskom dušom moći ćemo se prepoznati u našem okruženju i svjetskoj zajednici država i naroda i imati prava i obaveze iz međusobnog uvažavanja i poštivanja. 

NOSILAC AKTIVNOSTI :  Općinsko vijeće, boračka udruženja 1941-1945. i 1992-1995.     

NAČIN OBILJEŽAVANJA: 

· Polaganje cvijeća na spomen obilježja Park ljiljana, Prvom braniocu i Civilnim žrtvama rata, te na biste Sulejman Omerović Car, Petar Dokić i Ibrišim Obralić

· Obilazak partizanskog groblja Čakalovac, Novi Šeher i šehidskih mezarja i groblja poginulih boraca, 

· Emitovanje prigodnih emisija na RTV Maglaj i drugim sredstvima informisanja,

· Organizovanje sportskih takmičenja,

· Organizovanje prigodnih kulturno-umjetničkih programa,

· Svečana sjednica Općinskog vijeća – Svečana akademija, na kojoj će se uz prigodan program i obraćanje dodijeliti i nagrade učesnicima kankursa za najbolja literarna i likovna ostvarenja, 

                  7.      DAN ŠEHIDA BOSNE I HERCEGOVINE  

Uvažavajući činjenicu da su organi Udruženja OPŠPB i Islamske zajednice na nivou BiH 

svojom Odlukom  utvrdili da se drugi dan Ramazanskog bajrama obilježava kao Dan šehida, obilježavanje će se na području općine Maglaj provoditi na dostojanstven način, po programu OPŠPB. 

                      8.   OBILJEŽAVANJE DANA POGIBIJE NOSILACA      

   PRIZNANJA   «ZLATNI LJILJAN»   I «ZLATNA  

   POLICIJSKA ZNAČKA» 


U odbrani Maglaja učestvovali su praktično svi u njemu zatečeni građani, a posebno pripadnici radne obaveze, civilne zaštite i pripadnici oružanih snaga R BiH. Najveći teret u odbrani podnijeli su pripadnici oružanih snaga RBiH locirani ili zatečeni na području općine Maglaj, od kojih je invalidizirano preko 550, a svoje živote za odbranu Maglaja položilo je  449 pripadnika maglajskih jedinica odbrane, među kojima je i  7 odlikovanih  najvišim vojnim priznanjima «Zlatni ljiljan», 6 «Zlatna policijska značka» i 1 «Policijska medalja za hrabrost».  


U znak zahvalnosti i sjećanja na njihov lik, djelo i ispoljenu hrabrost na dan pogibije svakog od nosilaca ovih priznanja, Sekcija «Zlatnih ljiljana» pri JOB-u Maglaj, i Sindikat Policijske stanice Maglaj, posjetit će grob i porodicu nosioca ovih priznanja. Ove posjete će se posebno obaviti u dane centralnih manifestacija «Oslobodilačkih akcija» i «Septembarskih dana otpora», u kojima je poginuo i najveći broj nosilaca ovih priznanja.  

_______________________  







   III 


Sredstva za realizaciju navedenih programa obilježavanja i održavanja spomen obilježja  obezbjeđuju se prvenstveno  budžetom Općine i Kantona, ali i donacijama i sponzorstvom privrednih subjekata i institucija, drugih organizacija, udruženja i pojedinaca.


Ovim sredstvima raspolaže Služba za BiSZ, putem finansijskog plana za svaku kalendarsku godinu. 


Finansijski plan i izvještaj o izvršenju istog odobrava Općinsko vijeće uz razmatranje izvršenja Budžeta za tekuću godinu. 


Udruženja boraca NOAR 1941-1945. i Udruženja boračkih organizacija 1992.-1995.

 ( JOB , RVI, OPŠPB CŽR i logoraša ) su nosioci obilježavanja i njegovanja tradicija Narodnooslobodilačkog rata 1941-1945. i odbrane od agresije susjednih zemalja na BiH 1992-1995. godine. 


Udruženja će svoju aktivnost usmjeriti na angažovanju svog članstva, građana, posebno mladih, uključujući i učenike svih škola na području općine, na ostvarivanju aktivnosti u obilježavanju datuma i događaja iz ove Odluke, a naročito na održavanju i uređenju okoliša spomen obilježja. 

Služba BiSZ je koordinator svih aktivnosti nosilaca obilježavanja značajnih događaja i datuma iz ove Odluke. 


Koordinacija se odvija putem koordinacionog odbora formiranog od nosilaca aktivnosti za svaki od navedenih datuma iz ove Odluke.  

    IV  


Obavezuju se svi privredni subjekti, institucije i Mjesne zajednice na području općine, da utvrde svoj dan koji će obilježavati svake godine i posebno jubilarno svake pete godine, na način i u duhu ove Odluke. 


Organi ovih institucija kao nosioci obilježavanja, dan obilježavanja biraju po vlastitom izboru, uz ocjenu i obrazloženje da taj datum ima izuzetan značaj za nastanak i razvoj privrednog subjekta, institucije ili Mjesne zajednice. 


Za obilježavanje tog dana nosioci utvrđuju program koji dostavljaju na usaglašavanje Komisiji Općinskog vijeća za obilježavanje događaja i ličnosti, najmanje 15 dana prije planiranog obilježavanja. 


Programom se između ostalog predviđaju i svečane sjednice organa, na kojima se u prigodnom obraćanju naglašava i doprinos te organizacije, njenih radnika i članova u odbrani od agresije na BiH u periodu 1992-1995. ističu imena poginulih radnika i članova u toj odbrani i briga za njihove porodice, a potom ukazuje na problematiku, uspjehe i zaslužne pojedince u razvoju organizacije i vrši dodjelu odgovarajućih priznanja i poklona. 


Organi ovih organizacija su obavezni u roku od 3 godine, od dana usvajanja ove Odluke na najistaknutijem mjestu u svojoj sredini postaviti i spomen ploču sa imenima svojih radnika ili članova, poginulih boraca u odbrani od agresije u periodu 1992.-1995., kao i civilnih žrtava rata u ovoj agresiji. 


Nosioci ovih aktivnosti obezbjeđuju i potrebna sredstva za realizaciju svojih programa. 

   V 


Ovom Odlukom se stavlja van snage Odluka o značajnim datumima i događajima na području općine Maglaj broj: 01-023-1198/96 od 7.10.1996.godine. 







     VI


Odluka stupa na snagu danom objavljivanja u «Službenim novinama Općine Maglaj». 

Broj: 02-05-380/04 

Maglaj, 2.3.2004.godine                                                                   PREDSJEDAVAJUĆA  

Fahira Spahić, dipl.politolog 


      BOSNA I HERCEGOVINA 

FEDERACIJA BOSNE I HERCEGOVINE 


ZENIČKO –DOBOJSKI KANTON 

                  OPĆINA MAGLAJ 

                 OPĆINSKO VIJEĆE

Komisija za obilježavanje značajnih događaja 

            i ličnosti iz historije Maglaj 

Maglaj,  6.11.2003.godine 

OPĆINSKO VIJEĆE MAGLAJ 

N/r Predsjedavajuće 

PREDMET: Dostava prijedloga za Program rada OV za 2004.godinu.- 


Vezano za Vaš dopis dostavljamo Vam  prijedlog Komisije za obilježavanje događaja i ličnosti iz historije općine Maglaj  za Program rada 2004.godine:

· Realizacija Odluke o obilježavanju značajnih događaja i datuma, 

· Realizacija na  izgradnji Centralnog spomen obilježja u «Parku ljiljana» 
· Utvrđivanje Kriterija i mjerila za dodjelu javnih priznanja u općini, 
· Utvrđivanje Kriterija za davanje naziva ulica.
S poštovanjem, 







             PREDSJEDNIK  KOMISIJE, 








       Nedžad Ahmetbegović 

